

[image: cover]




Für meine Schwester


Rita A. Hess


Dei Herz so groß, so weich,


vun Lieb so reich.


Fiehlt sich aan wie rosa Zuckerwatte,


stehscht immer in seim Schatte.


Jeder nascht und ruppt,


die Herzklapp werd geluppt,


nur um zu gugge, was drunner iss


un ich sieh so manch kleener Riss.


Doch Zuckerwatt bedeckt de Schmerz.


Drum loss flieje dei Herz,


loss es schwewe,


genieß dei Lewe.

Baamholler, mei Baamholler


hann mei Kind- Juchendzeit dort verbrung


gelebt hann mir domols ganz ungezwung


gespielt in de Bitz uff de Stroß


do hat sich kä Mensch draan gestoß


iwwer die Panzerstroß sin die Kette gerasselt


das hat durch de ganze Ort geprasselt


gehn durch mansche Gass in Gedanke


trunke von Erinnerunge du ich wanke


durch die Bitz, de Kremel eruff


in die Kennedy-Allee - geb mer mol e Knuff


ich glaab ich trääm


do stehn jo immer noch die Bääm


die hann se geplanzt wie ich e Kind noch war


un in jedem zwette Haus war e Bar


an de Linn gehockt un Schwätzjer gehall


das hat meiner Mudder gar net gefall


zur Konfirmation in die evangelisch Kersch


do haschde misse ruff uff de Bersch


an die Schul denk ich jo net so gere


die Zeit war fer mich die reinscht Misere


später hat sich das dann geleet


hann inzwische gelernt es Alphabet


die Sommer ware domols aach viel scheener


die Zeit war enfach langsamer un bequemer


am Weiher simmer immer schwimme gang


do wars mir alsemol ganz bang

